
PROBLEMS OF QUALIFICATION AND DISTINCTION OF TORTURE FROM RELATED 
CRIMES

ANNOTATION
This article analyzes the issues of qualification and distinction of torture from such related crimes 

as deliberate physical injury; intentional slight, moderate, serious bodily injury; premeditated murder; 
infliction by negligence of moderate or serious bodily injury; rape or forcible satisfaction of sexual desire 
in an unnatural form; the use of torture and other cruel, inhuman or degrading treatment or punishment

Keywords: torture, beating, violence, mental violence, qualification of torture, distinction of torture, 

infliction by negligence of moderate or serious bodily injury; rape or forcible satisfaction of sexual desire 
in an unnatural form; use of torture and other cruel, inhuman or degrading treatment or punishment
                                                                                                                                                                        

Қийнаш учун жиноий жавобгарлик муаммоларининг таҳлили мазкур жиноятни квалификация 
қилишда вужудга келадиган баҳсли масалаларни тадқиқ этиш ва уларнинг ечимини топиш зарурати 
мавжудлигини кўрсатади. Одил судловни амалга ошириш учун ҳам тегишли жиноятни жиноят-
ҳуқуқий норманинг аниқ мазмуни ва содир этилган жиноятнинг ҳақиқий ҳолатларига мувофиқ 
тўғри, аниқ квалификация қилиш талаб этилади. Шу нуқтаи назардан тўғри квалификация қилиш 
қийнашга доир жиноят ишлари бўйича одил судлов қонундан оғишмай амалга оширилишининг 
кафолатларидан бири ҳисобланади. Қилмиш тўғри квалификация қилинган тақдирдагина суд 
чиқарган ҳукм содир этилган жиноятга ва маҳкумнинг шахсига давлат номидан берилган баҳони 
ифодаловчи қонуний ҳужжат ҳисобланади. 

“Жиноятчиликка қарши кураш асосан икки йўналишда – ижтимоий чоралар (аҳолини моддий, 
маданий, маънавий турмушини ривожлантириб бориш) ҳамда ҳуқуқий чоралар орқали олиб 
борилмоқда. Ҳуқуқий чоралардан энг муҳими жиноят содир қилган шахсларга нисбатан жазо 
чораларини қўллаш ҳисобланади [1, Б.4]. 

Чунки адолатли жазо тайинланиши ундан кўзланган мақсадларга – маҳкумни ахлоқан тузатиш, 
маҳкум ва бошқа шахслар томонидан янги жиноятлар содир этилишининг олдини олишга эришиш 
самарадорлигини оширишга хизмат қилади [2].

Жиноят учун жазо тайинлаш жараёни жиноят қонунининг асосий институтларидан бири 
сифатида юридик адабиётларда у жиноят ишлари бўйича судларнинг, суд жараёнининг асосий 
босқичи, одиллик тимсоли, етказилган зарар учун ўч олиш акти, одил судловни амалга ошириш 
чўққиси, одиллик принципини амалга татбиқ этишнинг йирик таълимоти сифатида қаралади [3, 
Б.104].

Жиноятларни квалификация қилиш тушунчасига тўхталиб ўтадиган бўлсак, умуман 
жиноятларни квалификация қилиш деганда, шахс томонидан содир қилинган қилмишга ҳуқуқий 
тавсифи бериш, яъни жиноят қонуни нуқтаи назаридан қилмишни баҳолаш тушунилади [4, Б.5].

А.Расулев жиноятларни квалификация қилиш деганда, аниқ ижтимоий хавфли қилмиш 
белгилари билан жиноят-ҳуқуқий норманинг белгилари ўртасидаги мослик (ўхшашлик)ни 
аниқлаш тушунилиши [5, Б.126] ни таъкидлаган.

Жиноятларни квалификация қилиш мураккаб жараёндир, чунки ҳар қандай жиноят таркиби 
бошқа жиноят таркиблари билан мос тушадиган, умумий белгиларга ҳам эгадир. В.Н.Кудрявцевнинг 

фикрича, жиноятни тўғри квалификация қилиш учун муайян қилмиш ва ўхшаш жиноятларни 
ажратувчи белгиларни жуда аниқ фарқлаш лозим. Мазкур қилмишга оид бўлган белгиларни 
ажратиш билан бир қаторда унга алоқадор бўлмаган белгиларни истисно қилиш орқали ҳуқуқий 
нормаларни муттасил таҳлил қилиб, мазкур қилмиш учун хос бўлган ва уни тавсифлаб берувчи, 
ҳамда бошқа жиноят таркибларидан фарқловчи белгилар мажмуига эга бўламиз [4, Б.126].

Бундай алоқадор бўлган белгиларни аниқлашдаги мураккабликлар бир ёки икки жиноят таркиби 
белгиси билан фарқланадиган ўхшаш жиноятларни ажратишда вужудга келади.

Қийнашни бошқа жиноятлар таркибидан ажратиб фарқлашни қийинлаштирувчи омиллардан 
бири жиноят ҳуқуқида моҳиятан ўхшаш тушунчаларнинг турли атамалар билан ифодаланишидир. 
Масалан, қийнаш, қийноққа солиш, уриш, азоблаш, ўта шафқатсизлик турдош тушунчалар 
сифатида эътироф этилиши мумкин [6, Б.130].

Ўзбекистон Республикаси ЖКда моҳияти бир тушунчаларга нисбатан турли атамалар 
ишлатилгани (масалан, қийнаш, қийноққа солиш, азоблаш, ўта шафқатсизлик маънодош тушунчалар 
ҳисобланади), нисбий белгилар сонининг кўплиги (гарчи уларнинг кўпчилиги амалда зарур бўлса-
да), олий суд инстанцияларининг тушунтиришлари йўқлиги ёки зиддиятли хусусиятга эга эканлиги 
жиноятларни бир-биридан фарқлашни оғирлаштирувчи омиллар ҳисобланади. Шундай қилиб, биз 
қуйида қийнашни муайян даражада у билан ўхшаш бўлган бир қатор жиноятлардан фарқлашнинг 
таҳлилини амалга оширамиз. 

Қийнаш билан ўхшаш жиноятлар қаторига қуйидагиларни киритиш мумкин:
қасддан баданга енгил шикаст етказиш (ЖК 109-м.);
қасддан баданга ўртача оғир шикаст етказиш (ЖК 105-м.);
қасддан баданга оғир шикаст етказиш (ЖК 104-м.);
қасддан одам ўлдириш (ЖК 97-м.);
эҳтиётсизлик орқасида баданга ўртача оғир ёки оғир шикаст етказиш (ЖК 111-м.);
эҳтиётсизлик орқасида одам ўлдириш (ЖК 102-м.);
номусга тегиш ва жинсий эҳтиёжни зўрлик ишлатиб ғайритабиий усулда қондириш (ЖК 118- 

ва 119-м.м);
ўзини ўзи ўлдириш даражасига етказиш (ЖК 103-моддаси);
босқинчилик ва товламачилик (ЖК 164- ва 165-м.м);
ҳақорат қилиш (ЖК 140-м. );
ҳокимият ёки мансаб ваколати доирасидан четга чиқиш ( ЖК 206-м.);
қийноққа солиш ва бошқа шафқатсиз, ғайриинсоний ёки қадр-қимматни камситувчи муомала 

ҳамда жазо турларини қўллаш (ЖК 235-м.);
бир-бирига тобе бўлмаган ҳарбий хизматчилар ўртасидаги ўзаро муносабатларга оид устав 

қоидаларини бузиш (ЖК 285-м.). 
Қийнаш оқибатида баданга енгил шикаст етказилган бўлса, Ўзбекистон Республикаси ЖК 

110-моддаси ва 109-моддаси ўртасида рақобат юзага келади. Бу ҳолда мазкур нормалар умумий ва 
махсус норма сифатида ўзаро рақобатлашади. Бунда Ўзбекистон Республикаси ЖК 109-моддаси 
умумий норма, ЖК 110-моддаси эса – махсус норма ҳисобланади. 

Ушбу масалага оид тадқиқот олиб борган С.С.Найимовнинг қайд этишича, “умумий ва махсус 
жиноят-ҳуқуқий нормалар рақобати – қилмишда турдош қилмишлар учун жавобгарликни назарда 
тутувчи умумий норма билан, жиноят таркибининг бирор белгиси хусусиятларига кўра қонун 
чиқарувчи томонидан мазкур нормадан ажратилган қилмиш учун алоҳида моддада жавобгарлик 
назарда тутилган махсус норманинг аломатлари мавжудлиги бўлиб, квалификацияда махсус 
нормага устунлик берилади” [7, Б.142].

Ўзбекистон Республикаси ЖК 110-моддасида қилмиш объектив томонининг белгилари ушбу 
Кодекснинг 104, 105-моддаларида назарда тутилган оқибатлар келиб чиқмаганини кўрсатиш йўли 
билан аниқлаштирилган. Яъни, муттасил равишда дўппослаш ёки бошқача ҳаракатлар билан 
қийнаш баданга оғир ёки ўртача оғир шикаст етказилишига олиб келган бўлса, бундай қилмиш ЖК 
110-моддаси бўйича квалификация қилиниши мумкин эмас, бу ҳолда Ўзбекистон Республикаси 
ЖК тегишли равишда 104-моддаси ёки 105-моддаси қўлланилиши лозим. Баданга оғир ёки ўртача 
оғир шикаст етказилишига олиб келган қийнаш “ўта шафқатсизлик билан” белгиси (ЖК 104-м. 
2-қ. “в” банди ёки ЖК 105-м. 2-қ. “г” б.) бўйича квалификация қилиниши керак.

Юридик адабиётларда [8, Б.112-113] қайд этилишича, қасддан баданга оғир ёки ўртача оғир 
шикаст етказиш жиноятларининг таркибларидаги ўта шафқатсизлик белгисининг мазмуни одам 

ўлдириш жинояти таркибидаги ўта шафқатсизлик белгисининг (ЖК 97-м. 2-қ. “ж” б.) мазмунига 
мос келади. Бу қоида Ўзбекистон Республикаси Олий суди Пленумининг тушунтиришларига 
асосланади, чунончи, қасддан одам ўлдириш жиноятида ўта шафқатсизлик билан одам ўлдириш 
усулларига, жумладан, ҳаётдан маҳрум этишдан олдин ёки қотиллик содир этиш жараёнида 
жабрланувчини қийноққа солиш ёки унга қаттиқ азоб етказиш билан боғлиқ (кучли оғриқ 
берувчи заҳардан фойдаланиш, тириклайин ёқиб юбориш, узоқ муддат овқат, сув бермаслик) 
ҳолларини киритади. Баданга кўплаб шикаст етказиш орқали одам ўлдириш, фақат айбдор буни 
жабрланувчига қаттиқ азоб-уқубат етказишга қаратилган тўғри қасд билан содир этган бўлса, ўта 
шафқатсизлик кўриниши, деб баҳоланиши мумкин. Жабрланувчининг яқин кишилари кўз ўнгида 
одам ўлдириш, агар айбдор ўз ҳаракатлари билан уларга кучли изтироб бераётганлигини англаган 
бўлса, айбдор томонидан ўта шафқатсизлик қилинганлигидан далолат берувчи ҳолат сифатида 
баҳоланмоғи лозим [9, Б.196].

Айни вақтда, Олий суд Пленумининг 2007 йил 27 июндаги “Баданга қасддан шикаст етказишга 
оид ишлар бўйича суд амалиёти тўғрисида”ги қарорида: “Ўта шафқатсизлик, жумладан, баданга 
оғир ёки ўртача оғир шикаст етказишга сабаб бўлган азоблаш ва қийнашда намоён бўлади. Бунда 
азоблаш деганда, узоқ вақт овқат, сув ёки иссиқликдан маҳрум қилиш каби хўрловчи ҳаракатлар 
ёхуд инсонни соғлиқ учун зиён етказувчи шароитга солиш ёки унда қолдириш ва ҳоказолар 
тушунилиши лозим. Қийнаш деганда, кўп марта ёки узоқ вақт давомида оғриқ етказувчи, жумладан, 
муттасил дўппослаш, чимчилаш, кесиш, ўтмас ёки ўткир-санчилувчи (кесувчи) предметлар билан 
кўп сонли, бироқ чуқур бўлмаган жароҳатлар етказиш, электр ёки термик омиллар орқали таъсир 
кўрсатиш ва ҳоказолар билан боғлиқ ҳаракатлар тушунилиши лозим” [10].

Жабрланувчи учун яқин шахслар кўз ўнгида унинг баданига қасддан оғир ёки ўртача оғир 
шикаст етказиш ҳолати ҳам, башарти бунда айбдор ўз ҳаракатлари билан уларга алоҳида азоб 
бераётганлигини англаган бўлса, айбдор томонидан намоён этилган ўта шафқатсизлик ифодаси 
сифатида баҳоланиши лозим. Жабрланувчи учун яқин шахслар тоифасига унинг яқин қариндошлари 
билан бир қаторда, у билан алоҳида дўстлик муносабатларида бўлган шахслар ҳам киритилиши 
мумкин.

Бизнингча, Ўзбекистон Республикаси Олий суди Пленуми қарорига ўта шафқатсизлик 
тушунчасининг мазмунига қийноққа солиш ва азоб бериш билан боғлиқ ҳаракатлар (кучли оғриқ 
берувчи заҳардан фойдаланиш, тириклайин ёқиб юбориш, узоқ муддат овқат, сув бермаслик)
ни асосли равишда киритилган, зеро санаб ўтилган атамалар “қийнаш” билан маънодош 
тушунчалар ҳисобланади. Бундан ташқари, ўта шафқатсизлик тушунчаси ўз мазмунига кўра айтиб 
ўтилган атамалардан кенгроқ ва уларни тўлиқ ўз ичига олади [11, 9-банд]. Шу билан бирга, ўта 
шафқатсизликка жисмоний зўрлик билан бир қаторда, руҳий зўрлик ишлатиш ҳоллари (масалан, 
одам ўлдиришни жабрланувчининг яқинлари кўз ўнгида содир этиш) ҳам киради. ҳам Шундай 
қилиб, содир этилиши жараёнида жабрланувчини қийнаб, унинг баданига қасддан оғир ёки ўртача 
оғир шикаст етказилса. ЖК 104-м.2-қ. “в” б. ёки ЖК 105-м.2-қ. “г” б. билан квалификация қилинади. 
Мазкур ҳолатда “ўсиб ўтиш” тўғрисидаги қоидага амал қилиб, қилмишда жиноятлар мажмуи - 
ЖК 110-м. ва ЖК 104-м. 2-қ.“в” б. ёки 105-м. 2-қ. “г” б.да назарда тутилган ҳаракатлар мавжуд 
бўлмайди ва қилмиш оғирроқ норма бўйича квалификация қилинади [12, Б.16]. Содир этилиши 
жараёнида жабрланувчи қасддан қийнаб ўлдирилганлигини квалификация қилиш масаласи 
ҳам юқоридагидек ҳал қилинади, яъни қилмиш ЖК 97-м. 2-қ. “ж” б.банди билан квалификация 
қилинади.

Амалда баъзан қийнаш эҳтиётсизлик орқасида одам ўлдириш ёки баданга оғир шикаст 
етказилишига сабаб бўлиши ҳам мумкин. Мазкур оқибатлар мустақил жиноят таркиблари-
эҳтиётсизлик орқасида одам ўлдириш (ЖК 102-м.) ёки эҳтиётсизлик орқасида баданга ўртача 
оғир ёки оғир шикаст етказиш (ЖК 111-м.)ни ташкил қилади. Ушбу жиноятлар ( ЖК 102-м.1-қ. 
ва 111-м.) унча оғир бўлмаган жиноятлар тоифасига кирса-да, улар қийнашнинг таркиби билан 
қамраб олинмайди, чунки эҳтиётсизлик орқасида содир этилган қилмишлар ҳисобланади, ЖК 
110-моддасида эса, эҳтиётсизлик туфайли юз берган бирон-бир оқибат учун жавобгарлик назарда 
тутилмаган. Шу туфайли ҳам муттасил равишда дўппослаш ёки бошқача ҳаракатлар билан қийнаш 
эҳтиётсизлик орқасида одам ўлишига ёки баданга ўртача оғир ёки оғир шикаст етказилишига олиб 
келган бўлса, қилмиш ЖК 110-моддаси ва эҳтиётсизлик орқасида одам ўлдириш ЖК 102-моддаси 
ёки эҳтиётсизлик орқасида баданга ўртача оғир ёки оғир шикаст етказиш ЖК 111-моддаси билан 
жиноятлар мажмуи бўйича квалификация қилиниши лозим. 

Қийнаш номусга тегиш ЖК 118-моддаси ва жинсий эҳтиёжни зўрлик ишлатиб ғайритабиий 
усулда қондириш ЖК 119-моддаси билан ҳам маълум даражада ўхшашдир, башарти мазкур 
жиноятларни содир этиш жараёнида муттасил равишда дўппослаш ёки бошқача ҳаракатлар билан 
қийнаш амалга оширилган бўлсада, юқоридаги моддалрда назарда тутилган қилмишни содир 
этиш усули сифатида зўрлик ишлатиш назардатутилганлиги боис, қилмиш қўшимча равишда ЖК 
110-моддаси билан квалификация қилинмайди.

Қийнаш ва ўзини ўзи ўлдириш даражасига етказиш (ЖК 103-моддаси) учун жавобгарлик 
белгиланган нормалар ўртасида ҳам муайян ўхшашлик мавжуд, ЖКнинг санаб ўтилган 
моддаларини жиноий қилмишни содир этиш усули бирлаштиради. ЖК 110-моддасида жиноятни 
содир этиш усули муттасил равишда дўппослаш ёки бошқача ҳаракатлар билан қийнашдан иборат 
бўлса, ЖК 103-моддасида назарда тутилган жиноятда уни содир этиш усули шахсга раҳмсиз 
муомала қилиш ёки унинг шаъни ва қадр-қимматини муттасил равишда камситиш сифатида 
таърифланган. Олий суд Пленуми қарорида ўзини ўзи ўлдириш даражасига етказишни содир этиш 
усулларининг мазмунини: “Раҳмсиз муомала деганда, жабрланувчига нисбатан қўпол ва аёвсиз 
муносабатда бўлиб, унга жисмоний ёки руҳий азоб етказиш (масалан, муттасил калтаклаш, озиқ-
овқатдан, сувдан ва бошқалардан маҳрум этиш) ҳолларини тушуниш лозим. Шахснинг шаъни 
ва қадр-қимматини муттасил равишда таҳқирлаш деганда, жабрланувчининг шаъни ва ғурурига 
бир неча марта таҳқирлашни (масалан, туҳмат қилиш, ҳақоратлаш, таъқиб этиш ва ҳоказоларни) 
тушуниш керак” [13, Б.167].

Кўриб турганимиздек, қийнаш тушунчаси “раҳмсиз муомала қилиш” ибораси билан 
маънодошдир. Жавобгарликни оғирлаштирувчи белгиларсиз қийнаш агар у ўзини ўзи ўлдириш 
даражасига етказиш жараёнида содир этилган бўлса, ЖК 110-моддасида назарда тутилган жиноят 
таркиби билан тўлиқ қамраб олинади. Ўзини ўзи ўлдириш даражасига етказиш жараёнида содир 
этилган қийнашда жавобгарликни оғирлаштирувчи белгилар мавжуд бўлса (ЖК 110-м.2-қ.), 
қилмиш жиноятлар мажмуи бўйича квалификация қилинади.Масалан, судланувчи Б. Тошкент 
шахар Шайхонтохур тумани Ибн Сино 1-даҳаси 14-уйнинг 31-хонадонида турмуш ўртоғи Н. 
билан 2007 йил 12 март куни турмуш қуриб, бирга эр-хотин бўлиб яшаб келиб, моддий томондан 
ва бошқа жиҳатдан унга қарам бўлган турмуш ўртоғи Н.га раҳмсиз муомала қилиб, унинг шаъни 
ва қадр-қимматини мутасил равишда камситиб, уни турли важлар билан уриб-дуппослаб тан-
жароҳати етказиб келган.

Суд тиббиёт экспертизасининг хулосасига кўра, фуқаро Н.нинг ўнг қўл соҳасида, танасида 
ва бўйин соҳасида юмшоқ тўқималар лат ейиши ва гематомаси бўлганлиги, бу жароҳатлар шу 
соҳаларга ўтмас, қаттиқ, жисм таъсирида етказилган бўлиб, вақти бўйича тиббий маълумотномадаги 
кўрсатилган вақтга тўғри келиши, оғирлик даражаси бўйича енгил тан жароҳатлари туркумига 
кириши аниқланган.

Бундан ташқари, Б. ўзининг жиноий харакатларини давом эттириб, 2009 йил 28 январь куни 
тахминан соат 21:30 ларда ўз уйида турмуш ўртоғи Н.га рахмсиз муомала қилиб, унинг шаъни ва 
қадр-қимматини мутасил равишда камситиб, уни турли важлар билан танасини турли жойларига 
уриб, кўплаб тан жароҳатлари етказган. Оқибатда Н. турмуш ўртоғи Б.нинг унга нисбатан мутасил 
равишдаги ғайриқонуний хатти-ҳаракатларидан хўрланиб, 2009 йил 29 январ куни тахминан соат 
09:10 ларда ўз уйида уксус эссенциясини истеъмол қилиб, ўз жонига қасд қилган ва шу куни соат 
17:00 ларда Республика шошилинч тиббий ёрдам илмий Марказининг токсикология бўлимида 
вафот этган. Суд ҳукмига кўра, Т. Ўзбекистон Республикаси ЖКнинг 103-моддаси 2-қисми, 
110-моддаси 1-қисми билан айбдор деб топилган [14, 3-банд].

Биз ўтказган тадқиқот натижаларига кўра, қийнаш баъзан босқинчилик (ЖК 164-м.) ва товламачи-
лик (ЖК 165-м.) жараёнида содир этилади. Айни вақтда суд-тергов органларининг ходимлари бундай 
вазиятларда, одатда, қийнаш белгиларини аниқлашга эътибор бермайди. Айни ҳол амалий нуқтаи 
назардан, бизнингча, ўринлидир. Зеро, босқинчилик жиноятининг таркибида ҳаёт ёки соғлиқ учун 
хавфли бўлган зўрлик ишлатиш конструктив белгилардан бири ҳисобланади ва у қийнашни тўлиқ 
қамраб олади (башарти у ҳаёт ёки соғлиқ учун хавфли бўлган, масалан, амалда баданга енгил шикаст 
етказилган бўлса). Товламачиликнинг таркиби ҳам шунга ўхшаш мазмунда тавсифланади: бу ерда 
ҳам зўрлик ишлатиш қилмишнинг конструктив белгиси сифатида мустаҳкамланган бўлиб, у билан 
қасддан баданга ўртача оғир шикаст етказишгача бўлган оқибатлар қамраб олинади. 

Қийнаш ҳокимият ёки мансаб ваколати доирасидан четга чиқиш (ЖК 206-моддаси) ва қийноққа 
солиш ва бошқа шафқатсиз, ғайриинсоний ёки қадр-қимматни камситувчи муомала ҳамда жазо 

турларини қўллаш (ЖК 235-моддаси) каби “хизмат” жиноятлари билан ҳам ўхшашдир. Суд-
тергов амалиётининг таҳлили ҳуқуқни муҳофаза қилиш органларининг ходимлари томонидан 
қийноққа солиш ва бошқа шафқатсиз, ғайриинсоний ёки қадр-қимматни камситувчи муомала 
ҳамда жазо турларини қўллаш, яъни гумон қилинувчига, айбланувчига, гувоҳга, жабрланувчига 
ёки жиноят процессининг бошқа иштирокчисига ёхуд жазони ўтаётган маҳкумга, уларнинг яқин 
қариндошларига улардан бирор бир ахборот, жиноят содир этганлигига иқрорлик кўрсатуви олиш, 
уларни содир этилган қилмиш учун ўзбошимчалик билан жазолаш ёхуд бирор бир ҳаракатни содир 
этишга мажбурлаш мақсадида суриштирувчи, терговчи, прокурор томонидан ёки ҳуқуқни муҳофаза 
қилиш органининг, жазони ижро этиш муассасасининг бошқа ходими томонидан қўрқитиш, уриш, 
дўппослаш, қийнаш, азоб бериш ёки қонунга хилоф бошқа ҳаракатлар воситасида содир этилган 
қонунга хилоф руҳий ёки жисмоний таъсир кўрсатиш ҳолатлари амалда мавжудлигини кўрсатади. 
Зўрлик ишлатиш мазкур жиноятнинг белгиси сифатида қийнашдан иборат бўлиши мумкин. 

Раҳмсиз муомала қилишнинг қийнаш тарзидаги кўриниши муддатли ҳарбий хизматни ўтаётган 
ҳарбий хизматчилар орасида ҳам тарқалган. Қонун чиқарувчи бу ҳолатни Ўзбекистон Республикаси 
ЖКда бир-бирига тобе бўлмаган ҳарбий хизматчилар ўртасидаги ўзаро муносабатларга оид устав 
қоидаларини бузиш учун ЖК 285-моддасида жавобгарлик белгилаш йўли билан ҳисобга олинган. 
Биз юқорида қайд этиб ўтганимиздек, хўрлаш, азоб бериш, инсон шаъни ва қадр-қимматини 
камситиш қийнаш билан маънодош тушунчалар, “зўрлик ишлатиш” белгиси эса мазкур қилмиш 
қийнаш йўли билан содир этилиши мумкинлигига тўғридан-тўғри ишора ҳисобланади. 

Бир-бирига тобе бўлмаган ҳарбий хизматчилар ўртасидаги ўзаро муносабатларга оид устав 
қоидаларини бузиш жараёнида қийнаш жиноятлар мажмуи сифатида ЖК 110-моддаси ва ЖК 
285-моддалари билан валификация қилиниши лозим. 

Шундай қилиб, қийнашни квалификация қилиш муаммоларини ўрганиш қуйидаги хулосаларга 
келиш имконини беради:

1. Қийнаш (ЖК 110-моддаси) ва қасддан баданга енгил шикаст етказиш (ЖК 109-моддаси) билан 
рақобат муносабатларида бўлиш мумкин. Мазкур нормалар рақобатини бартараф этиш умумий 
ва махсус норма рақобатлашганда ёки қисм ва бутун рақобатлашганда қилмишни квалификация 
қилиш қоидаларига мувофиқ амалга оширилиши лозим.

2. Содир этилиши жараёнида қасддан одам ўлдириш, қасддан баданга оғир ёки ўртача оғир 
шикаст етказиш юз берган қийнаш айни шу турдаги тегишли оғирроқ жиноят: ўта шафқатсизлик 
билан содир этилган одам ўлдириш (Ўзбекистон Республикаси ЖК 97-моддаси иккинчи қисмининг 
“ж” банди), ўта шафқатсизлик билан содир этилган қасддан баданга оғир шикаст етказиш 
(Ўзбекистон Республикаси ЖК 104-моддаси иккинчи қисмининг “в” банди), ўта шафқатсизлик 
билан содир этилган қасддан баданга ўртача оғир шикаст етказиш (Ўзбекистон Республикаси ЖК 
105-моддаси иккинчи қисмининг “г” банди)га ўсиб ўтади.

3. Қийнаш билан боғлиқ ҳолда содир этилган ёки қийнаш йўли билан содир этилган “зўрлик 
ишлатиш” белгисига эга бўлган жиноят (масалан, номусга тегиш, товламачилик, ҳокимият ёки 
мансаб ваколати доирасидан четга чиқиш ва ҳ.к.)ни ЖК 110-моддаси билан жиноятлар мажмуи 
бўйича квалификация қилиш зарурлиги тўғрисидаги масалани ҳал қилиш тегишли жиноятлар 
санкцияларининг қиёсий таҳлили асосида амалга оширилиши лозим. Мазкур таҳлил бундай 
“қўшимча” қилмишнинг ижтимоий хавфлилиги қонун чиқарувчи томонидан ҳисобга олинган-
олинмагани тўғрисида бир тўхтамга келиш имконини беради.

